
	ERAIKUNTZA, INSTALAZIO ETA OBREN GAINEKO ZERGAREN ORDENANTZA FISKAL ARAUTZAILEA

	

	I. XEDAPEN OROKORRAK

1. Artikulua

1.
Udal honek, Lurralde Historikoko Herri Ogasunak erregulatzen dituen Foru Arauean eta Zergari buruzko Arau partikularrean aurrikusitakoaren arabera Eraikuntza, Instalazio eta Obren gaineko zerga ezarri eta exijitzen du Ordenantza honi jarraiki, tarifa aplikagarriak dituen Eranskina ere parte delarik.

2.
Ordenantza udal barruti osoan aplikatzen da.

II. EGITATE ZERGAGARRIA
2. Artikulua

1.
Dagokion lizentzia behar duen edozein eraikuntza, instalazio edo obra egitea dugu egitate zergagarria, lizentzia lortzea eskatzen denean, beti ere lizentzia ematea Udal honi badagokio.

2.
ergapeko egitate zergagarriak, banan banan adieraziz, ondorengoek osatzen dute :
a)
Mota guztietako eraikuntza edo instalazio berrietako eraikitze-obrak.

b)
Dauden mota guztietako eraikuntza edo instalazioen zabaltze obrak.

c)
Dauden mota guztietako eraikuntza eta instalazioen egituran eragin dezaketen aldaketa edo berrikuntzazkoak.

d)
Dauden mota guztietako eraikuntza eta instalazioen kanpoko itxuraren aldaketa dakartenak.

e)
Eraikuntzaren barne antolamendua aldatzen duten obrak, beraien erabilera edozein delarik.

f)
Lurraren Legeko testu bateratuko 58. Artikuluko 2. Atalen azaltzen diren eta behin-behineko izaerarekin egin behar diren obrak.
g)
Zerbitzu publikoen instalaziorako obrak.

h)
Lur hiridurak, esate baterako lurrerauzketak, lauketak, indusketa eta lurreztaketa; iharduera horiek onartu edo baimendutako Hirigintza edo Eraikuntza Proiekturen batean egin beharreko obratzat zehaztu eta programatuta daudenean izan ezik.

i)
Eraikuntzen erauzketa, aurri zorian daudela aitortuetan salbu.

j)
Lurpeko instalazioak, horien helburua aparkalekua, industri, merkataritza, edo lanbide iharduera, zerbitzu publikoak edo lurrazpiari ematen zaizkion beste erabilera batzuk badira.

k)
 Bide publikotik ikusteko moduan jartzen diren propaganda kartelak ipintzea.

l)
Gaitasun ekonomikoa frogatuko lukeen bailiabide ekonomikoen inbertsioa dakarren edozein obra, eraikuntza edo instalazio, obra edo hirigintza lizentziari lotua.

3. Artikulua

Zerga honen pean ez dira egongo Udal honen jabetzako higiezinetan egindako eraikuntza, obra edo instalazioak, beti ere obraren jabe gisa Udalak iharduten badu.

Eraikuntza, Instalazio eta Obren gaineko Zerga ordaintzetik salbuetsita dago edozein eraikuntza, instalazio edo obra egitea, horren jabeak Gipuzkoako Foru Aldundia, Euskal Autonomi Erkidegoa, Estatua edo Udal Entitateak direnean, baldin eta, zergari lotuta egonik, zuzenean errepide, trenbide, portu, aireportu, obra hidrauliko eta populazioen eta ur zikinen saneamendura zuzenduta badago, nahiz eta horien kudeaketa, dela inbertsio lanetan dela artapen lanetan, organismo autonomoek egin.

III. SUBJEKTU PASIBOAK
4. Artikulua

Eraikuntza, instalazio edo obraren jabe diren pertsona fisiko, pertsona juridiko eta Zergen Foru Arau Orokorrak 33. Artikuluan aipatzen dituen entitateak dira, zergadun gisa, Zerga honen subjektu pasiboak, horiek egiten diren ondasun higiezinaren titularrak izan edo ez.

Aurreko paragrafoan ezarritakoaren ondorioetarako, lanek sortarazten dituzten gastuak edo kostua jasaten dituena izango da eraikuntza, instalazio edo obraren jabea.

5. Artikulua

Eraikuntza, instalazio edo obra subjektu pasibo zergadunak egiten ez duenean, beharreko lizentziak eskatu edo eraikuntzak, instalazioak edo obrak egiten dituztenak zergadunaren ordezko subjektu pasibotzat hartuko dira.

Ordezkoak zergadunari exijitu ahal izango ordaindutako zerga kuotaren zenbatekoa.

IV. OINARRI ZERGAGARRIA
6. Artikulua

1.
Eraikuntza, instalazio edo obraren benetako kostuak eratzen du Zergaren oinarri ezargarria; ondorio horietarako, kostu hori eraikuntza, instalazio edo obra gauzatzeko kostu materiala dela jotzen da.


Oinarri ezargarritik kanpo geratzen dira Balio Erantsiaren gaineko Zerga eta erregimen berezietako antzeko beste zergak, eraikuntza, instalazio edo obrekin lotuta egon litezkeen tasa, prezio publiko eta udal mailako gainerako ondare-prestazioak, eta, orobat, profesionalen ordainsariak, kontratistaren mozkin empresariala eta hertsi-hertsian exekuzioaren kostu materiala osatzen ez duten bestelako kontzeptuak.

2.
Aurreko zenbakian ezarritakoaren ondorioetarako, behin-behineko likidazioa oinarritzen den exekuzio-aurrekontuan materialen kostua eta aurreko lanak eta lan osagarriak ere sartuko dira.

3.
Oinarri zergagarria, Udal lizentziarik gabeko eraikuntza, instalazio edo obren kasuetan, Udal Administrazioak erabakitakoa izango da, bataz besteko kostuaren arabera.

V. ZERGA KUOTA
7. Artikulua

Zerga honen kuota, oinarri zergagarria Eranskinean adierazten den karga tasa aplikatuz aterako da.

VI. HOBARIAK
8. Artikulua

1.
Honako hobari hauek zehazten dira :

a)
%50 eko hobaria, berriak ez diren eraikinak berritzeko obren alde, baldin eta obren helburua minusbaliotasunen bat duten pertsonen sarbide eta bizi baldintzak hobetzeko badira.


Hobari hau aplikatzeko, ara hauek beteko dira:
-
Kuota zehazteko, obraren aurrekontu oso hartuko da kontuan, baldin eta obraren helburu bakarra eraikina minusbaliotasunen bat duten pertsonen sarbide eta bizi baldintzak hobetzea bada.

-
Obrek eraikina berritzeko helburua badute, baina aurrekontuan beste partida batzuk ere jasotzen badira minusbaliotasunen bat duten pertsonen sarbide eta bizi baldintzak hobetzeko egokitzapenez gain, dagokion partidak bakarrik hartuko dira kontuan hobari eskubidea duen kuota zehazteko. Horretarako, nahitaezkoa izango da aurrekontua ondo berezitua aurkeztea helburu hori duten obren zatian.

b) 
100eko 95 arteko hobaria, eraikuntzak, instalazioak edo obrak interes berezikoak edo udal onurakoak izendatuta daudenean zirkunstantzia sozial, kultural edo historiko-artistikoak izateagatik edo enplegua sustatzeko baliagarriak gertatzeagatik. Izendapena Udal Batzarrak onartu beharko du, eta subjektu pasiboak eskatuta erabakiko da, batzarkideen gehiengo soilaren aldeko botoekin.
c) 
100eko 95eko hobaria, baldin eta eraikuntza, instalazio edo obretan eguzki energiaren aprobetxamendu termiko edo elektrikoa ahalbidetzen duten sistemak ezartzen badira. Dena den, hobari hau aplikatu ahal izateko, ezinbestekoa izango da beroa sortzeko instalazioak Administrazio eskudunak homologatutako kolektoreekin hornituta egotea.
2.
Aurreko ataletan aipatutako hobarien alderdi objektiboa osatzen duten obrak egingo ez balira, hobari horren ondorioz ordaindu ez den zerga-zatia ordaindu beharko da, baita berandutza interesak ere.


Helburu horrekin Udal Administrazioak egindako obrak hobaria jaso duten eraikuntza edo berrikuntza jarduketarekin bat datozen egiaztatu ahal izango du. Halaber, egoki iruditzen zaizkion jarduerak burutuko ditu onura horretaz baliatzen direla egiaztatzeko.

VII. SORTZAPENA
9. Artikulua

Eraikuntza, instalazio edo obra hasterakoan bertan sortuko da zerga, beharrezko lizentzia jaso ez bada ere.

VIII. KUDEAKETA
10. Artikulua

Aginduzko lizentzia ematen denan behin-behineko likidazioa egingo da eta, oinarri zergagarria, doakienek aurkezturiko aurrekontuaren arabera zehaztuko da, beti ere aurrekontu hori dagokion Elkargo Ofizialak ikuskatua eta Ordenantza honetako 6.2 artikuluak adierazten duena betetzen badu; horrela ez bada, edo lizentzia lortu ez denean, udal-teknikariek zehaztuko dute oinarri zergagarria egiasmoaren bataz besteko kostuaren arabera.

11. Artikulua

Dagokion lizentzia eman ondoren hasierako proiektua aldatuko balitz, behin-behineko likidzio berri bat egiteko aurrekontu berri aurkeztu beharko da lehenengo aurrekontutik garestitzen denaren arabera.

12. Artikulua

1.
Benetan egindako eraikuntzak, instalazioak edo obrak eta euren azken kostu erreala ikusiz, Udal Administrazioak, bidezko administrazio egiaztapena eginda, kasuan kasu aldatu egingo du aurreko atalean aipatzen den oinarri zergagarria eta, ondorioz, dagokion behin-betiko likidazioa egingo du eta subjektu pasiboari dagokion zenbatekoa eskatu edo, hala gertatuz gero, itzuli egingo dio.

2.
Aurreko atalean ezartzen denerako, obra bukatu edo berau behin-behinerako hartzen deneko hurrengo lehen hilabetearen barruan, gorabehera honen aitorpena aurkeztuko da Udal Administrazioak emango duen inprimakian, obraren zuzendari fakultatiboaren ziurtagiria erantsiz, dagokion kolegio profesionalak ikuskatua egin ahal denean, eta bertan zertifikatu beharko da obren kostu totala, honi erantsiz proiektu eta zuzendaritzaren eskubide fakultatiboak, industria onura eta obren ondorioz egon daitezkeen beste batzuk.

13. Artikulua

Zergaren likidaziorako, isiltasun positiboa aplikatuz emandado lizentziek espreski emandako lizentzien bailo bera edukiko dute.

14. Artikulua

Ordenantza honetan erregulatutako Zerga honen likidazio, bilketa eta ikuskaritzari eta zerga urraketen kalifikazioa eta kasu bakoitzean ezarri beharreko zehapenak erabakitzeari dagokienez, Zergari buruzko Foru Arau Orokorrean aurrikusitakoa izango da aplikagarri.

15. Artikulua

Lizentziaren titularrak baimendutako obrak eraikuntzak edo instalazioak ez burutzea erabakiko balu, idatzi bidez espreski adieraziz, eginiko behin-behineko likidazioa itzuli edo bertan behera utziko du Udalak.

16. Artikulua

Lizentzia iraungi ondoren, egindako likidazioa itzuli edo bertan behera utziko du Udalak, titularrak berritzea eskatu eta udalak baimenik ematen ez badu.

17. Artikulua

Ordenantza honetan arautzen den zerga honen kitapenari, diru-bilketari eta ikuskaketari dagokion guztirako, baita zerga-arauak haustea kalifikatzeko eta kasuan-kasu dagozkion zigorrak zehazteko, aplikagarri izango da Zergei buruzko Foru Arau Orokorra.
AZKEN XEDAPENA
Ordenantza hau 1989ko urriaren 11n egindako osoko bilkuran onartu zuen Udalak, eta 1990eko urtarrilaren 1ean sartuko da indarrean, aplikatzen jarraituko delarik aldatzea edo indargabetzea erabakitzen ez den bitartean.  

